
Ընդհանուր բնութագիր
ՀՀ ներքին գործերի նախարարի 2024 թվականի դեկտեմբերի 26-ի թիվ 8648-Ա հրամանի հավելվածով հաստատված՝ ՀՀ ներքին գործերի նախարարության ներքին անվտանգության և հակակոռուպցիոն վարչության (այսուհետ՝ ՆԱՀՎ) 2025 թվականի տարեկան միջոցառումների ծրագրի իրականացման շրջանակում, ինչպես նաև կանոնադրական խնդիրներից և նպատակներից ելնելով, ՆԱՀՎ-ն իրականացրել է վերահսկողական, օպերատիվ, վերլուծական և կանխարգելիչ բնույթի բազմաոլորտ միջոցառումներ։
Ուսումնասիրվել են ՆԳՆ կառուցվածքային ստորաբաժանումների, նախարարությանը ենթակա պետական մարմինների և կազմակերպությունների գործունեության առանձին ոլորտներ, արձանագրվել են ծառայողական կարգապահության խախտման դեպքեր, որոնց առնչությամբ սահմանված կարգով ձեռնարկվել են համապատասխան արձագանքման միջոցներ։

Ծառայողական քննություններ և կարգապահական վարույթներ
Հաշվետու տարում ՆԱՀՎ-ի կողմից իրականացվել է 1736 ծառայողական քննություն և ուսումնասիրություն։ Դրանց արդյունքներով կիրառվել է 641 կարգապահական տույժ։ Միաժամանակ, զգալի թվով դեպքերում վարույթների արդյունքները թողնվել են անհետևանք՝ խախտումների չհաստատվելու կամ դրանց ոչ էական կամ առաջին անգամ կատարված լինելու հիմքով։
Ծառայողական քննությունների հիմնական ծավալն իրականացվել է ոստիկանության համակարգում, որտեղ կատարվել է 1573 ծառայողական քննություն, կիրառվել է 576 կարգապահական տույժ` հիմնկանում գործառույթները կարգավորող օրենքներով նախատեսված պարտականությունները չկատարելու կամ ոչ պատշաճ կատարելու, լիազորություններն իրականացնելիս օրենքը խախտելու, ոտիկանության ներքին կարգապահական և էթիկայի կանոնները խախտելու համար։ Ծառայողական քննություններ իրականացվել են նաև ՆԳՆ քաղաքացիական ծառայողների, փրկարար ծառայության, միգրացիայի և քաղաքացիության ծառայության, պետական ռեզերվների գրասենյակի և նախարարությանը ենթակա կազմակերպությունների աշխատակիցների վերաբերյալ։
Կազմակերպվել և իրականացվել են ՆԳՆ կարգապահական հանձնաժողովի գործունեության ապահովման աշխատանքները։ Հրավիրվել են կարգապահական հանձնաժողովի 8 նիստեր։ Նշված նիստերի ընթացքում քննության են առնվել ոստիկանության 45 ծառայողների կողմից թույլ տրված կարգապահական կոպիտ խախտումների կապակցությամբ իրականացված ծառայողական քննությունների 41 նյութեր։

Նախաքննական և քրեական վարույթների հետ կապված աշխատանքներ
2025 թվականի ընթացքում ՆԱՀՎ-ի կողմից նախաքննական մարմիններ է ուղարկվել 42 ծառայողական քննության նյութ, որոնց հիման վրա նախաձեռնվել է 37 քրեական վարույթ։ Նյութերը վերաբերել են կոռուպցիոն բնույթի, պաշտոնեական լիազորությունների չարաշահման կամ անցման, պաշտոնեական կեղծիքի, բռնության, թմրամիջոցների ապօրինի շրջանառության և այլ հանցագործությունների առերևույթ դեպքերին։ 
Ընդհանուր առմամբ, հաշվետու տարում ՆԳՆ աշխատակիցների կողմից առերևույթ կատարված հանցագործությունների վերաբերյալ հաշվառվել է 325 քրեական վարույթ, որոնց մի մասը գտնվում է նախաքննության փուլում, մի մասը՝ կարճվել է օրենքով սահմանված հիմքերով, իսկ որոշ գործեր ուղարկվել են դատարան։

Կանխարգելիչ, վերահսկողական և օպերատիվ միջոցառումներ
ՆԱՀՎ-ի կողմից իրականացվել են կանխարգելիչ, վերահսկողական և օպերատիվ բնույթի միջոցառումներ՝ ուղղված իրավախախտումների վաղ հայտնաբերմանը և կանխմանը։ Մասնավորապես՝ իրականացվել են 36 պլանային ստուգումներ ոստիկանության ենթակա ստորաբաժանումներում, նպատակային ստուգում փրկարար ծառայության ստորաբաժանումներում, ինչպես նաև օպերատիվ կառավարման կենտրոնում ստացված հաղորդումների մշտադիտարկում։
Ուսումնասիրվել են քաղաքացիների կողմից 1-02 հեռախոսահամարին կատարված շուրջ 600 ահազանգեր, որոնց արդյունքներով ձեռնարկվել են համապատասխան կազմակերպչական և կանխարգելիչ միջոցներ։ 
Միաժամանակ իրականացվել են օպերատիվ-հետախուզական միջոցառումներ՝ ուղղված ՆԳՆ համակարգում հանցավոր դրսևորումների բացահայտմանը, քրեական ենթամշակույթի ներթափանցման կանխարգելմանը, ծառայողների հավաքագրման և ազդեցության փորձերի չեզոքացմանը, ինչպես նաև թմրամիջոցների օգտագործման և ապօրինի շրջանառության ռիսկերի հայտնաբերմանը։
Իրավասության սահմաններում, սահմանված կարգով ՆԱՀՎ-ն շարունակել է արդյունավետ համագործակցությունը քննչական և օպերատիվ-հետախուզական մարմինների հետ, որի շրջանակում իրականացվել են բազմաթիվ համատեղ օպերատիվ-հետախուզական միջոցառումներ՝ ուղղված ՆԳՆ համակարգում հնարավոր հանցավոր դրսևորումների վաղ հայտնաբերմանը և չեզոքացմանը։
Բացի այդ, ՆԱՀՎ-ի կողմից կատարվել են հարյուրից ավել քննչական հանձնարարություններ, որոնց վերաբերյալ սահմանված ժամկետներում տրամադրվել են հիմնավորված պատասխաններ և տեղեկություններ՝ նպաստելով քրեական վարույթների արդյունավետ ընթացքին։

Քաղաքացիների դիմումների քննարկում և ազդարարման համակարգի կազմակերպում

2025 թվականին ՆԱՀՎ-ի կողմից կազմակերպվել և իրականացվել են քաղաքացիների առաջարկությունների, դիմումների և բողոքների ընդունման, հաշվառման, ուսումնասիրության և սահմանված կարգով ընթացք տալու համակարգված աշխատանքներ։ Հաշվետու տարում վարչությունում հաշվառվել է 456 դիմում, որոնց գերակշիռ մասը ենթարկվել է համակողմանի ուսումնասիրության, իսկ անհրաժեշտ դեպքերում՝ սահմանված իրավասության շրջանակներում վերահասցեագրվել է համապատասխան մասնագիտացված ստորաբաժանումներին՝ ապահովելով դրանց պատշաճ քննարկումն ու արձագանքումը։
Միաժամանակ ՆԱՀՎ-ի կողմից սահմանված կարգով իրականացվել է ներքին և արտաքին ազդարարման հաղորդումների ընդունման, հաշվառման և ուսումնասիրության գործընթացը։ Տարվա ընթացքում ստացված ազդարարումների հիման վրա ձեռնարկվել են ստուգողական, կանխարգելիչ և կազմակերպչական բնույթի միջոցառումներ, որոնք միտված են եղել ՆԳՆ համակարգում հնարավոր իրավախախտումների, կարգապահական խախտումների և կոռուպցիոն ռիսկերի վաղ հայտնաբերմանը, դրանց կանխմանը և համակարգային արձագանքման արդյունավետության բարձրացմանը։

Վերլուծական գործունեություն
2025 թվականի ընթացքում ՆԱՀՎ-ի կողմից իրականացվել է վերլուծական աշխատանքի համակարգված գործընթաց՝ նպատակ ունենալով բարձրացնել կարգապահական և կանխարգելիչ միջոցառումների արդյունավետությունը։
Մասնավորապես՝ իրականացվել է ծառայողական քննությունների, կարգապահական և քրեական վարույթների արդյունքների համընդհանուր վերլուծություն՝ առավել տարածված և կրկնվող իրավախախտումների, ինչպես նաև կոռուպցիոն բնույթի ռիսկերի նույնականացման նպատակով։ Վերլուծության արդյունքներով մշակվել և հասցեական կարգով համապատասխան ստորաբաժանումներին ներկայացվել է շուրջ մեկ տասնյակ շրջաբերական գրություն, որոնք միտված են եղել իրավախախտումների պատճառների և նպաստող պայմանների վերացմանը, ինչպես նաև կանխարգելիչ գործիքների կիրառման արդյունավետության բարձրացմանը։
Միաժամանակ իրականացվել է պարեկային ծառայության կարգախմբերի ծանրաբեռնվածության մոնիտորինգ՝ օպերատիվ կառավարման կենտրոնից ստացված տվյալների հիման վրա, ինչպես նաև իրականացվել է համացանցում ՆԳՆ աշխատակիցների վերաբերյալ հրապարակումների մշտադիտարկում՝ հնարավոր ռիսկերի և հանրային արձագանքների գնահատման նպատակով։

Ռազմավարական ծրագրերի իրականացում
Հաշվետու ժամանակահատվածում ՆԱՀՎ-ն ակտիվ մասնակցություն է ունեցել ՀՀ հակակոռուպցիոն ռազմավարությունից, ոստիկանության բարեփոխումների ռազմավարությունից, ինչպես նաև թմրամիջոցների ապօրինի շրջանառության դեմ պայքարի ռազմավարությունից բխող գործողությունների ծրագրերի միջոցառումների իրականացմանը՝ ապահովելով դրանցում ներառված հակակոռուպցիոն, կանխարգելիչ և վերահսկողական բաղադրիչների իրականացումը։
Մասնավորապես՝ ՀՀ կառավարության 2024 թվականի նոյեմբերի 15-ի թիվ 1803-Լ որոշմամբ հաստատված ոստիկանության բարեփոխումների իրականացման ռազմավարությունից բխող 2024–2026 թվականների գործողությունների ծրագրի կատարման շրջանակում ՆԱՀՎ-ի կողմից իրականացվել են ծրագրային և կազմակերպչական բնույթի աշխատանքներ՝ ուղղված ՆԳՆ համակարգում հակակոռուպցիոն քաղաքականության համակարգված իրականացման ապահովմանը։ Այդ համատեքստում մշակվել և ներքին գործերի նախարարի կողմից հաստատվել են ՀՀ ներքին գործերի նախարարության 2026 թվականի հակակոռուպցիոն ծրագիրը և ՆԱՀՎ-ի տարեկան աշխատանքային ծրագիրը, որոնք կառուցված են ռազմավարական նպատակներին համահունչ։
Միաժամանակ ՆԱՀՎ-ն մասնակցել է թմրամիջոցների ապօրինի շրջանառության դեմ պայքարի ռազմավարությունից բխող միջոցառումների իրականացմանը՝ հատկապես ծառայողների կողմից հնարավոր ներգրավվածության ռիսկերի կանխարգելման, համապատասխան ազդակների վաղ հայտնաբերման և օպերատիվ արձագանքման ապահովման ուղղությամբ։

Իրավակազմակերպչական և իրավաստեղծ աշխատանքներ
2025 թվականի ընթացքում ՆԱՀՎ-ի կողմից իրականացվել են իրավակազմակերպչական և իրավաստեղծ բնույթի ծավալուն աշխատանքներ՝ ուղղված ՆԳՆ համակարգում ներքին վերահսկողության և կարգապահական իրավակիրառ պրակտիկայի կատարելագործմանը։ Այդ շրջանակում ուսումնասիրվել են ՆԳՆ ստորաբաժանումներից ներկայացված 88 իրավական ակտերի նախագծեր, այդ թվում՝ օրենքների, կառավարության որոշումների, ներքին գործերի նախարարի հրամանների նախագծեր, որոնցից 25-ի վերաբերյալ ներկայացվել են հիմնավորված առարկություններ և առաջարկություններ՝ իրավական հստակության, կիրառելիության և հակակոռուպցիոն ռիսկերի նվազեցման նպատակով։ ՆԳՆ շահագրգիռ ստորաբաժանումների հետ համատեղ մշակվել է «Ոստիկանության բարեվարքության և կարգապահական կանոնագիրք» օրենքը և հարակից օրենքներում փոփոխություններ և լրացումներ նախատեսող օրենսդրական փաթեթը, ինչպես նաև նշված օրենքից բխող 10 ենթաօրենսդրական իրավական ակտեր՝ ներքին գործերի նախարարի հրամաններով հաստատելու նպատակով։

Համագործակցություն և կազմակերպչական գործունեություն
ՆԱՀՎ-ն ապահովել է շարունակական համագործակցություն ՀՀ արդարադատության նախարարության, կոռուպցիայի կանխարգելման հանձնաժողովի, ինչպես նաև ՆԳՆ պատասխանատու ստորաբաժանումների հետ։ Հաշվետու տարում իրականացվել են աշխատանքային հանդիպումներ և քննարկումներ համագործակցող պետական մարմինների իրավասու ներկայացուցիչների, ինչպես նաև ՀՀ Ազգային ժողովի պատգամավորների հետ՝ օրենսդրական բարեփոխումների, հակակոռուպցիոն միջոցառումների արդյունավետության բարձրացման, բարեվարքության համակարգի զարգացման և վերահսկողական մեխանիզմների կատարելագործման ուղղությամբ։
Քննարկումների արդյունքում ներկայացված մասնագիտական առաջարկություններն ու դիտարկումները կիրառվել են ՆԱՀՎ ծրագրային և գործառնական միջոցառումների իրականացման աշխատանքներում և հաշվի են առնվել ՆԱՀՎ գործունեությունը կանոնակարգող մի շարք իրավական ակտերի մշակման գործընթացում, այդ թվում՝ «Ոստիկանության բարեվարքության և կարգապահական կանոնագիրք» օրենքի, ինչպես նաև հարակից օրենքներում փոփոխություններ և լրացումներ կատարելու մասին օրենքների նախագծերի փաթեթի մշակման ընթացքում։


ՀՀ ՆԳՆ ներքին անվտանգության և 
հակակոռուպցիոն վարչություն

